
क्या विदेश मंत्री यह बताने की कृपा करेंगे किः
(क) 
क्या हाल ही में चीन और रूस के साथ आतंकवाद से मुकाबला करने के मामले पर चर्चा हुई थी; यदि हां, तो इस चर्चा के क्या परिणाम निकले;  
(ख) 
क्या तीनों देशों ने आतंकवाद का मुकाबला करने के लिए सहयोगी ढांचा विकसित किया है; और
(ग)
क्या इस मामले पर तीनों देशों के बीच नियमित परामर्श होता रहेगा?
उत्तर
विदेश राज्य मंत्री
(श्री ई. अहमद)
(क)
जी, हां। मॉस्को में अक्टूबर, 2013 में आयोजित भारत-रूस वार्षिक शिखर-सम्मेलन के दौरान इस मुद्दे पर चर्चा की गई जहां प्रधानमंत्री जी ने रूस के राष्ट्रपति से मुलाकात की। इस मुद्दे पर, अन्य बातों के साथ-साथ दोनों पक्षों ने इस बात को पुनः दुहराया कि अंतर्राष्ट्रीय आतंकवाद शांति एवं सुरक्षा के लिए एक खतरा है और यह मानवाधिकार का घोर उल्लंघन है तथा मानवता के विरूद्ध एक अपराध है। दोनों पक्षों ने इस बात की भी अभिपुष्टि की कि आतंकवाद को परास्त करने के लिए सभी राष्ट्रों को साथ मिलकर प्रयास करने की आवश्यकता है। उन्होंने सभी प्रकार के तथा सभी रूपों में आतंकवाद की निंदा की और इस बात पर सहमति जताई कि आतंकवादियों को शह देने, उन्हें हथियार दिए जाने में प्रशिक्षित करने अथवा उनके लिए धनराशि मुहैया कराने जैसी हरकतों को बर्दाश्त नहीं किया जाना चाहिए।

चीन के प्रधानमंत्री श्री ली किक्यांग की मई, 2013 में भारत की राजकीय यात्रा के दौरान दोनों पक्षों ने सभी प्रकार के तथा सभी रूपों में आतंकवाद के घोर विरोध की पुनः पुष्टि की और आतंकवाद से लड़ने में सहयोग देने के प्रति अपनी प्रतिबद्धता व्यक्त की। प्रधानमंत्री की अक्टूबर, 2013 में चीन यात्रा के दौरान दोनों देशों ने रूस-भारत-चीन मंच, ब्रिक्स, जी-20 सहित बहुपक्षीय मंचों पर अन्य मुद्दों के साथ-साथ, अंतर्राष्ट्रीय आतंकवाद सहित वैश्विक मुद्दों से एक साथ मिलकर निपटने के लिए समन्वय एवं सहयोग को और सुदृढ़ बनाए जाने पर सहमति व्यक्त की।

भारत, रूस तथा चीन के विदेश मंत्रियों ने 10 नवंबर, 2013 को नई दिल्ली में मुलाकात की और अन्य मुद्दों के साथ-साथ, आतंकवाद से लड़ने संबंधी मुद्दों पर चर्चा की। मंत्रियों ने पुनः दुहराया कि अंतर्राष्ट्रीय आतंकवाद शांति एवं सुरक्षा के लिए एक खतरा है और यह मानवाधिकार का घोर उल्लंघन है तथा मानवता के विरुद्ध एक अपराध है। उन्होंने किसी भी प्रकार के तथा किसी भी रूप में आतंकवाद की निंदा की, चाहे यह किसी के भी द्वारा, कहीं भी तथा किसी भी प्रयोजनार्थ इस बाबत प्रण लिया गया हो। मंत्रियों ने इस बात की अभिपुष्टि की कि संयुक्त राष्ट्र के तत्वाधान में, संयुक्त राष्ट्र चार्टर, संगत संयुक्त राष्ट्र सुरक्षा परिषद (यू.एन.एस.सी) संकल्पों, वैश्विक आतंकवादरोधी रणनीति तथा अंतर्राष्ट्रीय कानून के संगत सिद्धांतों एवं मानदंडों के आधार पर सभी राष्ट्रों को एकजुट होकर आतंकवाद का मुकाबला करने की जरूरत है। मंत्रियों ने इस बात पर सहमति जताई कि किसी आतंकवादी कृत्य के लिए कोई वैचारिक, धार्मिक, राजनैतिक, नस्ली, जातिगत औचित्य अथवा कोई अन्य औचित्य हो ही नहीं सकता। उन्होंने इस बात पर जोर दिया कि आतंकवादी हरकतों के लिए आतंकवादियों, प्रबंधकों, धनराशि उपलब्ध कराने वालों तथा प्रायोजकों पर कानूनी नकैल कसने की आवश्यकता है।
(ख) और (ग)
भारत ने रूस तथा चीन दोनों के साथ आतंकवाद से मुकाबला करने के लिए द्विपक्षीय संयुक्त कार्य समूहों का गठन किया है। ये समूह जिनकी नियमित बैठकें होती हैं, विचारों अथवा धमकी दिए जाने संबंधी बातों के आदान-प्रदान, अनुभव बांटने, सर्वोत्तम प्रथाओं तथा क्षमता विकास हेतु अत्यंत उपयोगी साबित हुए हैं।
*****
